
ԱՆՈՒՇ ՆԵՐՍԻՍՅԱՆ

Աշխատանքային օրենսգիրքըՙ գործատուի «հագով»

Համաձայն ՀՀ աշխատանքային օրենսգրքի պահանջներիՙ 2009 թ. ապրիլի 27-ին ՀՀ կառավարությունը, Հայաստանի արհմիությունների կոնֆեդերացիան եւ Հայաստանի գործատուների հանրապետական միությունը կնքեցին հանրապետական կոլեկտիվ պայմանագիր, որով կողմերը պարտավորվում են ապահովել սոցիալ-աշխատանքային հարաբերությունների կայուն զարգացումը: Սակայն դեռ գործնական կիրառում չգտած պայմանագրի «խոփը հանդիպել է քարի»: Բանն այն է, որ 2009 թ. նոյեմբերին ՀՀ կառավարությունը, հաշվի առնելով իրավակիրառական պրակտիկայում առկա առանձին խնդիրների կարգավորման անհրաժեշտությունը, ընդունեց ՀՀ աշխատանքային օրենսգրքում փոփոխություններ եւ լրացումներ կատարելու մասին որոշում, որոնք պետք է պարզեցնեն եւ հստակեցնեն աշխատանքային հարաբերությունների ծագման, կարգավորման մեխանիզմները, համապատասխանեցնելով դրանք ՀՀ սահմանադրությամբ, միջազգային պայմանագրերով` ԱՄԿ կոնվենցիաներով եւ վերանայված Եվրոպական սոցիալական խարտիայով ամրագրված առանձին դրույթների պահանջներին: Աշխատանքային օրենսգրքի 266 հոդվածներից 109-ում փոփոխություններ եւ լրացումներ կատարելու վերաբերյալ նախագծերի փաթեթը 2010 թ. հունվարի 19-ին քննարկվել է ԱԺ սոցիալական հարցերի մշտական հանձնաժողովի արտահերթ նիստում: Քննարկմանը ներկա արհմիությունների կոնֆեդերացիայի եւ գործատուների միության անդամները, կարեւորելով որոշ փոփոխություններ, այնուհանդերձ որոշեցին նախքան ԱԺ-ի կողմից օրինագծի հաստատումը իրենց կառույցներում քննարկել եւ հանձնաժողովին ներկայացնել վիճահարույց հարցերի վերաբերյալ իրենց դիրքորոշումները: Հայաստանի ՀԱՄԿ-ի նախագահության եւ խորհրդի, ինչպես նաեւ ճյուղային հանրապետական միություններում ընթացող բուռն քննարկումներով հավանության չարժանացած փոփոխություններից են հատկապես արտաժամյա եւ գիշերային աշխատանքի վարձատրության չափը սահմանող առաջարկը, որը գործող օրենքով սահմանված դրույքաչափը նվազեցնում է` 1,5-ի փոխարեն սահմանելով մի դեպքում 50, մեկ այլ դեպքում 30 տոկոս հավելում: Կառավարության մեկ այլ առաջարկով գործատուի եւ աշխատողի միջեւ կնքվում է գրավոր եւ բանավոր աշխատանքային պայմանագիր, ընդ որում գրավոր պայմանագիրը նպատակ ունի նվազեցնել աշխատանքի ընդունման ժամանակ տարվող փաստաթղթային ձեւակերպումները: Նախագծի հեղինակների մեկ այլ առաջարկով կազմակերպություններում աշխատողների իրավունքներն ու շահերը պաշտպանելու համար ընտրովի ներկայացուցչական մարմնին տրվում են արհմիություններին հավասար իրավունքներ: ՀԱՄԿ-ի մի շարք ճյուղային միությունների նախագահների տեսանկյունից վերոհիշյալ եւ մյուս վիճահարույց հոդվածներն ուղղված են ոչ այնքան աշխատավորների, որքան գործատուների շահերի պաշտպանությանը: Պարզ է, որ կառավարությունը նախ եւ առաջ օրենքը պետք է «ձեւեր» բիզնես միջավայրի բարելավման հայեցակարգի «հագով», հուսալով, որ աշխատող-գործատու հարաբերություններն ընթացքում ինքն-իրեն կկարգավորվեն:

- Գործող օրենսգիրքը որոշ առումներով պահպանում է գործատու-աշխատող հարաբերությունների բալանսը, այնինչ փոփոխություններն առավել նպաստավոր են լինելու գործատուի համար,-ասում է ՀԱՄԿ-ի Առողջապահության աշխատողների ճյուղային հանրապետական միության նախագահ Գայանե Արմաղանովան : - Հասկանալի է, ճգնաժամի հաղթահարման համար կառավարությունը փորձում է բարելավել տնտեսությունը, սակայն պարզից էլ պարզ է, որ փոփոխություններն արվել են ի նպաստ գործատուների: Ի՞նչ է, տնտեսության բարելավման գործում աշխատողները ներդրում չունե՞ն, չէ՞ որ նույն աշխատողն է նպաստում բիզնեսի ծաղկմանը:

Այս փոփոխությունները մտահոգիչ են նաեւ ՀՀ բուհերի արհեստակցական կազմակերպությունների ճյուղային հանրապետական միության նախագահ Գառնիկ Վաղարշակյանի համար: Նրա համոզմամբՙ բուհերում կենտրոնացված մտավոր եւ երիտասարդ ուժը վաղվա գործարարն է, գիտնականն ու ճարտարապետն է, շինարարն ու բժիշկն է, ում իրավունքները պետք է պաշտպանված լինեն դեռ ուսանողական նստարանից: «Կարծում եմ, որ այս փոփոխությունները հանրապետությունում առկա բեւեռվածության պայմաններում կարող են հանգեցնել լարվածության եւ պոռթկումների, քանի որ նշված օրինագծում կառավարությունը շահագրգիռ մոտեցում ունի` որքան հնարավոր է աշխատավոր մարդու սոցիալական շահերը դնել ավելի անպաշտպան վիճակում»: Մասնավորապես անվստահություն է ներշնչում գործատուի եւ աշխատողի միջեւ պայմանագրի կնքման բանավոր տարբերակը սահմանող առաջարկը, քանի որ, ինչպես Մշակույթի աշխատողների ճյուղային հանրապետական միության նախագահ Ժաննա Թորոսյանն է ասում. «Շատ հաճախ գրավոր պայմանագիրը լիովին չի գործում, ուր մնաց` բանավորը: Պարզ չէ՞, որ գործատուն պայմանագիր կկնքի միայն այն աշխատողի հետ, ով անխոս կընդունի իր առաջարկած պայմանները: Դա արդեն իրավունքի խախտում է: Մենք կարեւորում ենք գրավոր պայմանագրի առկայությությունը, այլապես գործատուն կամայականություն կդրսեւորի որեւէ պարագայում»: Տիկին Թորոսյանը գտնում է, որ անճշտություններ կան նաեւ հարկադիր աշխատանքին վերաբերող հոդվածի լրամշակված տարբերակում, որն ինքնին ԱՄԿ-ի կոնվենցիայի եւ ՀՀ սահմանադրության խախտում է:

Հարկադիր աշխատանքի եւ վճարման խնդիրները մտահոգում են նաեւ Քաջարանի, Ղափանի, Ագարակի մետալուրգիական ձեռնարկությունների, ինչպես նաեւ «Ռուսալարմենալ» ՓԲԸ-ի աշխատավորներին, ովքեր համոզված են, որ օրենքն էլ ավելի կընդլայնի սեփականատիրոջ իրավունքները:

- Քննարկումների ժամանակ ինձ հարցնում են, թե արհմիությունն ինչպե՞ս է պաշտպանելու իրենց իրավունքները, երբ նախագծում հանված է անգամ «արհմիություն» բառը: Այդ դեպքում ո՞րն է արհմիության դերը,-ասում է Լեռնագործների, մետալուրգների եւ ոսկերիչների արհեստակցական կազմակերպությունների ճյուղային հանրապետական միության նախագահ Անաստաս Փահլեւանյանը :

Հայաստանի Պետհիմնարկների միության նախագահ Ելենա Հակոբովայի կարծիքով, կառավարությունը արհմիությունների գործունեությունը ստվերելու, նրանց անգործության մատնելու քաղաքականություն է վարում: Այս եւ մյուս տեսակետներին է նաեւ Մեքենաշինարարների եւ սարքաշինարարների արհեստակցական կազմակերպությունների ճյուղային հանրապետական միության փոխնախագահ Ռիգոլետո Կարապետյանը : «Էլեկտրաարհմիություն» ճյուղային հանրապետական միության նախագահ Կարինե Ալոյանի կարծիքով, Աշխատանքային օրենսգրքի 183-րդ հոդվածի փոփոխված տարբերակով նախատեսվում է նվազեցնել աշխատանքային ծանր պայմաններում աշխատողների հավելավճարի չափը, նախկին 100 տոկոսի փոխարեն այն սահմանելով 50, իսկ 50-ի փոխարեն 30 տոկոս, որի դեպքում գործատուներն իրենք կսահմանեն իրենց ձեռնտու աշխատավարձի չափը: Այս եւ բազմաթիվ այլ հարցեր քննարկվեցին նաեւ ատոմակայանում, որին մասնակցում էին ՀԱՄԿ-ի նախագահն ու ատոմակայանի տնօրենը:

Թե որքանո՞վ կհաջողվի կանխել գործադիրի կողմից աշխատողների իրավունքների խախտումներն «ամրագրող» հոդվածների հաստատումը, ցույց կտա ժամանակը, սակայն այն, որ վերոհիշյալ փոփոխությունները չեն նպաստի ներքին օղակներում արհմիությունների կայացմանը, կասկածից վեր է:

